
Ljudska prava vlasništvo su svake osobe koje ona stiče svojim rođenjem. Ona pripadaju svakome, pa tako i osoba sa invaliditetom koje čine između deset i petnaest procenata ukupne svjetske populacije. Njihova prava regulisana su mnogobrojnim međunarodnim i regionalnim dokumentima, kojima su uspostavljeni i manje-više adekvatni mehanizmi njihove zaštite od strane međunarodne zajednice. Zaštita prava osoba sa invaliditetom dosegla su najveći nivo usvajanjem Konvencije UN-a o pravima osoba sa invaliditetom iz 2006. godine. Međutim, ove osobe su i danas diskriminirane u mnogim sferama društvenog života i u mnogim državama u svijetu. Posebno težak položaj ove osobe imaju u zemljama u razvoju u kojima invaliditet najčešće vodi u siromaštvo i socijalnu isključenost, što je posljedica nepostojanja razrađenih adekvatnih mehanizama njihove zaštite. 

Što se tiče Bosne i Hercegovine, odnosno usklađenosti njenog zakonodavstva sa međunarodno prihvaćenim standardima, postoje mnoge nedosljednosti koje osobe sa invaliditetom sprečavaju u uživanju njihovih prava. Kada u obzir uzmemo provođenje pozitivno-zakonskih propisa u praksi, situacija je još pogubnija. Naime, mnogi zakonski propisi doneseni su pod uticajem međunarodne zajednice i Evropske unije, bez stvarne volje za njihovom praktičnom provedbom od strane nadležnih institucija i ustanova. 

Stoga, ostvarivanje i zaštitu prava osoba sa invaliditetom, kako u svijetu, tako i kod nas, treba posmatrati kao jedan dugotrajan proces. Ovaj proces, najprije, zahtijeva edukaciju osoba sa invaliditetom o njihovim pravima, ali i edukaciju i razvijanje svijesti kod onih koji su ovlašteni i obavezni doprinositi ostvarivanju i zaštiti prava osoba sa invaliditetom.

